
Inatsisartut Ombudsmandiata 2025-mut ukiumoortumik nalunaarutaata Inatsisartunit  

tusaatissatut tiguneqarnissaanik Inatsisartut aalajangiiffigisassaattut siunnersuut  

(Inatsisinut Ataatsimiititaliaq) 

 

Ukiut tamarluinnaasa pissutsit uteqqiattut takujuarpagut ukiumoortumik inatsisartut ombudmandiata 

saqqummiussai sammilersillutigit. 

Ajornartorsiutillu aaqqitsuitsutut isikkoqalersimasut ajoraluartumik akueriinnaleriartuaartutullusooq allaat 

taamaattussaannartullu tigusalersimarpasillutigit. 

Atagu tamakku tamakkiinerulaamik ataatsimut qivialaariartigit! 

Kommunit sullissineri naammangineqanngittuarput ukiorpanngortuni, naammangittaalliuutaasartullu 

sullissinerliortarnermut tunngassuteqartut suussusaat allanngunngilluinnangajalluni inuit 

allanngulaaginnartarlutik ajornartorsiut uteqqiattuarpoq. 

Sooq tamanna killiffik takujuarparput? 

Immitsinnut aperisariaqalinnginnerpugut, isumaginninnermut oqartussaaffik kommuninut 

tunniussimagipput piareersarneq aningaasaliisimanerlu amingartoq naammanngilluinnartorlu 

malitsigitillugit? 

Naammaginartumimmi ilusilerlugu naammassisinnaaneqanngippat, ilumut pissutsit taamaattussaannartut 

suli isiginnaaginnarniarnerigut, allaat inatsisartut ombudsmandiata ukiut tamarluinnaasa uteqqiattumik 

ajornartorsiutit kukkuluttuutillu nassuiarneqartuartussanngorlugit, sulilu nikittoqagaassanani. 

Ajornartorsiutit taakkuupput saqqummiunneqartuartartut, tamanna ukiut tamarluinnaasa maani 

ataatsimiittarfimmi pingaartinneraqalutigu oqaluuseriuartarparput ombudsmandip nalunaarutai ukiumiit 

ukiumut saqqummiunneqartartillugu. 

Inatsisigut tassa maanna nutarterniartigit! Piffissaavoq maannakkut iliuutsit timitalersornissaannut, 

kinguarsaaneq aqqutissaajunnaarpoq, inuit sullinneqartut inatsisinik ipisinneqartarneri naammaleqaaq. 

Ullumikkut ingerlariuserput inooriaatsitsinnut tulluarunnaarnikuuvoq, systemerput 

pisariuallaarujussuarpoq, inuk qitiunngippallaaqaaq, allaffilli qitiuallaarpoq, taanna ataasialerata 

Atassummiit qaqittuartarparput, paamaarunneqarnerujussuali qatsunnarsivoq, maalaarutit ingerlajuarput, 

ombudsmandip apuuttagai pitsaanngitsut taakkuujuarput, aaqqiiniarta. 

Taamaalilluta Atassummiit taamak oqaaseqarluta naalakkersuisut suliaqarnissaanik kaammattuutaa 2025-

imut ombudsmandip nalunaarutaa tusaatissatut tiguarput. 

 


